
Roig kontseilariak “dRaíz” enpresari eman dio berrikuntza eta hazkunderako gaitasuna saritzen duen “Empresa Bandera 2007”saria 

Asteartea, 2008ko maiatzak 20. Berrikuntza, Empresa eta Enplegu departamentuko kontseilari José María Roig Aldasoro jaunak “dRaíz” enpresari eman dio, gaur, Nafarroako Gobernuak CEINen bidez (Nafarroako Enpresen Berrikuntzarako Europako Zentroa) ematen duen “Empresa Bandera 2007” saria. Sari hori, aipatu erakundeak garapen prozesuetan laguntza ematen diren enpresen artean berritzaileenari eta hazkunderako gaitasun handiena duenari ematen zaio. 
CEINen egoitzan (Mocholi Industrialdea, Noain) gaur izan den ekitaldian zian da, baita ere, erakunde publiko horren zuzendari Carmen Leza Villar andrea. 

Aipatu sariaren bidez, berrikuntzarako eta hazkunderako duen gaitasuna aintzatetsi zaio “dRaíz” enpresari (Técnicas y Procesos Agrícolas, S.A.). Sari horrek esana nahi du, erakunde hori berrikuntza eta garapenerako, hazkunderako nahiz zabalkunderako duen gaitasuna egiaztatzen duten aldagai batzuengatik nabarmentzen dela: negozio-ereduaren berrikuntza maila, enplegu-sorkuntza eta merkatuko kuotaren aurreikuspenak, enpresaren ibilbidea eta talde sustatzailearen gaitasuna, besteak beste. 


“Empresa Bandera 2007” sariari esker, dRaiz enpresak 6.000 euro jasoko ditu; horrela, eta enpresa espezializatu baten laguntzarekin, hausnarketa estrategikoa eta hedapenerako eredua diseinatu ahalko ditu, hazkunde-proiektuari ekin baino lehen. 


Mahatsa eta ardoa ekoizteko orduan kontrol goiztiarrerako diagnostiko-teknikak garatzen ditu batik bat dRaiz enpresak. Hori horrela, ahalik eta etekin gehien ateratzen laguntzen die beraien bezeroei, kostuetan aurreztuz eta azken produktuaren kalitatea hobetuz. Hazkunderako duen gaitasuna, ikerketarako ahalmenean eta ardogintzaren esparruan teknika berritzaileak erabiltzean dago oinarrituta, merkatuen artean inolako desberdintasunik egin gabe. Izan ere, hasia da dagoeneko Europako ekialdeko herrialdeetan proiektuak kudeatzen, eta ipar Amerikako merkatuari so egiten. 
“Empresa Bandera” saria jaso izana, CEINek hazkunderako gaitasun handia duten ETEei ematen dizkien laguntzen baitan kokatu behar da.  Urtero, eta hautagaiak ebaluatzen dituen prozesu baten ostean, batzorde batek erabakitzen du zein enpresa kalifikatu daitezkeen “hazkunderako gaitasun handia” dutenen artean.  Postu hori lortzen duten ETEek, duela hiru urte hasi behar izan dute beraien jarduera, gutxienez; horrez gain, berrikuntzaren arloan aurrerapauso ugari emandakoak izan beharko dira (zentzu zabalean ulertu behar da azken hau).

Horiek guztiek (CEINek 10 enpresa sailkatu zituen 2007an) laguntza berezia jasotzen dute, beraien hazkunde eta zabalkunde prozesuetarako. Horien artean aukeratzen da “Bandera Enpresa”, hau da, garapenerako gaitasun handiena erakusten duen erakundea.

Aurreko bi edizioetan,  “Componosollertia, S.A.L”  (2005) eta “Reduce Destrucción Documental, S.L.” eta “Urkieta Zerbitzu Turistikoak S.L.” (2006) enpresak saritu ziren. Lehenengoak, multzo mekatronikoak eta tresnak diseinatu, fabrikatu eta muntatzen ditu. “. Azken biei, bestalde, aldi berean ema zitzaien saria: horien artean lehenengoa, informazio konfidentziala suntsitzen duen enpresa da; bigarrena, berriz, gida turistikoen alorrekoa. 
CEINen haztegiak, osagai berritzaileak dituzten enpresa-ekimen berriak aldi baterako hartzen dituzten eremuak dira; bertan, instalazio, azpiegitura eta zerbitzu espezifikoak eskaintzen zaizkie enpresa horiei, merkatuko garapen eta hazkundea areagotu dezaten.  Haztegi horiei esker bi kokaleku egon daitezke:  aurre kokalekua (proiektuei zuzendua) eta inkubazioa ( sortu berri diren enpresei edota jarduera berri bati ekingo dioten enpresei zuzenduta). Haztegi horien  barruan, desberdindu egin behar dira: enpresa berritzaileak barne hartzen dituztenak (gaur egun, hamabost), eta IKT enpresak barne hartzen dituztenak (une honetan bost).

